
1926 cенеси август 3-те Ялта ве август 8-де 

Акъмесджит шеэрлеринде режиссер Георгий Тасин 

тарафындан Ялта киностудиясында чыкъарылгъан 

«Алим» фильмининъ ильк нумайышы олып кечти.  

Буклетте 1926 сенеси «Илери» меджмуасы, «Яш 

къувет» ве «Енъи дюнья» газеталарында дердж 

олунгъан бир къач макъале теклиф этиле. Биринджи 

макъале премьерадан бир къач эвель басылып, 

сейирджилер фильмден нелер беклегенини тасвирлей. 

Дигерлери «Алим»нинъ нумайышындан сонъ язылып, 

оджа ве матбуатчыларнынъ теэссуратларыны акс 

этелер. 

 

Метинлернинъ тили ве имлясы неширлерде 

олгъаны киби бериле. 

«АЛИМ АЙДАМАКЪ» КИНОДА 

 

Алимин намыле эски девирде эки картина 

чыкъарылды. Лякин бу картинада Алим, бизим 

бильдигимиз халкъ батыры олмакътан чокъ узакъ ве 

ялынъыз шойле бир ёл басыджы оларакъ косьтериле 

эди. Затен о заманнынъ идареси Алимин акъикъий 

юзюни, Алимин кендисини косьтермектен къачыныр 

ве бу халкъ батырыны бир хайдуд киби косьтермеге 

чалышырды. Ипчи аркъадаш язгъан сценариясында 

(кино ичюн пьес) акъикъий Алими вермеге 

чалышкъандыр … 

Аджеба кинода Алим кимдир? 

Алим Къарасув районы, Копрюлю коюнде 

Азамат нам койлюнинъ огълудыр. Алим, мырза ве 

помещиклернинъ зулумы алтында инълеген бир койлю 

татар баласыдыр. Алими, Алим япкъан иште бу 

зулумлы, эшкенджели муит ве омюрдир. Бу омюр 

ичинде догъгъан, бурада оськен Алим озь койдешлери, 

озь халкъынынъ эзильгенини, топракълары тутулып 

алынып кендилери хор этильгенини такъатсызларнынъ 

такъатлылар тарафындан зулумгъа огъратылгъаныны, 

онларын акъикъий енъильгенини коре ве омюрге 

къаршы исьян къопара, сонъ омрюне къадар рус ве 

мырза помещиклери иле куреше. Иште бунынъ ичюн о 

заманнынъ чар идареси Алимден къоркъа ве оны 

авламакъ, тутмакъ ичюн Къырымын эр кошесине 

эмирлер ве къазакилер ёллай.  

Алим ёл да басты. Алим эв де басты. Лякин 

онынъ бутюн бу яптыкълары куреш намиле эди. Алим 

верирди. Иште о  бу суретле бир халкъ къахраманы, бир 

«айдамакъ-социалист» намыны къазанды. 

Ипчи аркъадаш озь пьесасында Алим 

тарафындан халкъы аякъландыртып байгъа къаршы 

исьян эттирген. Чюнки Алим, затен бойле ишлерде 

булунгъан бир йигит эди.  

Керек кинокартиналарда ве керексе пьесаларда 

Алимин къараим Бабаджаннынъ къызы Сарагъа 

муаббети биринджи ерде тура. Ипчи аркъадаш исе 

буны экинджи плангъа тюшюрген.  Ипчининъ кино-

пьесасында Алим къызын пешинден къувмай, бельки 

бу хаял иле яшамагъан ве Алимин батракъ ве 

йигитликлерини такъдир эткен къыз, Алимин 

пешинден къува: Алимге озюни севдирмеге чалыша; 

онъа ярдым эте ве ниает Алимин муаббетини къазана 

иште кинода Алим Айдамакъ бойле тасвир этильген. 

Алим картинасы, шимди, Украина кино-къуту 

идаресининъ Ялта фабрикасында чыкъарылмакътадыр. 

Бурада Алим ролини халкъ артистымыз Хайри 

аркъадаш ве Сара ролини аркъадашы Асие 

ойнамакътадырлар. Дигер роллерге даа мумкин 

олдыгъы къадар татар артистлери джельп олунмыштыр 

ки, олар да Акъмесджит девлет драм артисты Усеин 

Бакъкъал, Дерекойли Казим Умеров ве дигерлеридир. 

Картина якъын бир заманда чыкъарылып битеджек ве 

биринджи дефа Акъмесджитте укюмет ве джемаат 

хадимлеримизге косьтериледжектир. 

 

"Алим Айдамакъ" кинода  

// Илери. - 1926. - № 1 (майыс). - С. 71-72. 

АЛИМ ФИЛЬМАСЫНЫ КОРЬДИК 

 

3 августта Ялтада «Алим» фильмасыны джемаат 

тарафындан корюльмеси олды, курста булунан 

оджалардан да 15 къадар оджа вардыкъ, бу 

картинанынъ узеримизе быракътыгъы тесирине 

келиндже «Алим насыл бир шахыс олдыгъыны» 

бильмеген татар койлиси ёкътыр зан идериз. Биз «Алим 

Айдамакъ» намында 1914 сенеси бир картина ве 1920 

сенеси дигер бир картина да корьмиштик. Онларда биз 

хайдутлыкъ ве ашыкъ иле огърашаракъ базы балалара 

татлы, шекерлер багъышлаян, акъикъаттан гъает узакъ 

бир Алим корьмиштик. Ал азырда мейдане 

чыкъарылан картина кечен «Алим»лерден башлыджа 

фаркъы шунлардыр: 

1. Алим зулуме къатланамаян, халкъын 

инъильтилери, козь яшлары арасындан чыкъмыш бир 

къахраман олыёр. 

2. Алим ичюн мустебид помещик ве 

чиновниклерле куреш энъ огде дураракъ севги артта 

къалыёр.  

3. Козь огюнде олып кечен адиселер татар 

койлисининъ 19-нджы  асырда кечирен деврини 

ялансыз уйдырмасыз косьтериёр. 

Картинанынъ мундериджатынджа эксиклиги 

шудыр саяёруз: картинанынъ сонында Алим 

хапсханеден къачаркен ольдирилиёр. 

Альбу исе акъикъатта Алим Истанбула 

къачмышты. Эгер Ипчи аркъадаш Алимин 

Истанбулдаки аятыны косьтермек истемезсе де 

Алимин къачтыгъы заман картинайы битирмек 

керекти. 

Картинанынъ фотографиясы гъает айдын ве 

ачыкъ. 

Режиссер ве буюк рессам Усеин Баданинский 

кенди ишлеринде зиядесиле ашна олдыкъарыны 

косьтердилер.  

Иштирак иденлере келиндже 5 саат зарфында эки 

дефа бешер юз мусафире косьтерилен картинада 

Алимин ролини Хайри Эмир-заде не къадар япа 

бильдигини арды кесильмеен алкъышлар косьтерди. 

Хайри аркъадаш санада Къырым халкъ артисты 

намыны алдысе кинода бу филимден башлаяракъ ады 

Къырымдан узакъ кидеджегине эминиз. Сара, Бекир, 

Ибраим ве Батыр мырзалар роллерини гъает гузель 

ойнадылар. Арадан (махкеме меджлисинде) 

Дерекойлю Эмир Усеин намында ихтиярын шеит 

ролинде картинайы гъает джанландырдыгъы кориёруз. 

Картина татар хаятыны гъает якъын 

косьтердигиле берабер Къырым табиатындан 

манзаралар аз олдыгъы козе чарпыёр. Умумиетле 

картина макъсадына ирди саймакъ мумкюндир. 

 

Ялта оджа курслары Мемет Умер-заде 

 

 

Умер-заде, Мемет.  

Алим фильмасыны корьдик // Енъи дюгья. – 

1926. – Август 11 

ТЕАТРО-КИНО ЯШАЙЫШЫНДАН 

Алим кино-картинада 

Чокътан берли Ялта фабрикасында ишленген 

«Алим» (бутюн Къырым татарына белли олгъан ве 

Айдамакъ дие намы киткен Алимдир) картинасы август 

секизде Акъмесджитте кино-театро «Ампир» де 

костерильди. 

Зал давет олунгъан аркъадашларле толу, «Алим» 

картинасыны корьмек арфесинде.  

Сабырсызлыкъ иле эль шыпырдаталар. 

Аркъадашлар! Садасы халкъны сустюрди. Эр кес 

динълей. Картина биринджи дефа ойналдыгъындан 

оны умумий аркъадашларын алельхусус Къырымын 

тарихджиси, этнографияджысы ве эдиплери бу 

картинанынъ талилине киришеджеклер онъа шубе ёкъ. 

Иште бу нокъта-и назардан оларакъ еди адамдан ибарет 

президиум айырылды. 

Кино башлады. Алим ролини ойнагъан 

Къырымын мешюр артисты Хайри аркъадаш кенди 

ролини темамы иле вакътында олгъан фаджианы онда 

Алимин арекетлерини япмакъта зорлыкъ чекмей эди. 

Санада декорацияны япкъан Къырымын белли, 

анъылмыш рессамы Усеин Баданинский аркъадаш та 

эски татар уруф-адетлерин, онларын арекетлерини 

умумиетле тасвир эттирген. 

Пьесаны язгъан Умер Ипчи кенди вазифесини 

темам иле эда эткен.  

Бутюн бу айретлер саесинде япылып мейдана 

чыкъкъан секиз къысымлы «Алим» картинасы, бундан 

60-70 йыл эвель Къырымда екяне бир инкъиляпчы 

чехре-и сима факъир халкъын менфааты ичюн мырза, 

помещик ве сиясий укюмете къаршы акис кеткени, 

кенди къахраман чехреси иле мазлюмлары 

къорчаладыгъы темамы иле козьге корюле. 

Умумиетле сёйлегенде «Алим» картинасы пек 

гузель оларакъ киногъа алынды. Илериде бу 

картинанынъ бутюн советлер бирлигинде ве атта 

(язылары тюркче язылы олдыгъы ичюн) бутюн шаркъ 

мемлекетлеринде макъбуль иле ойналаджакъ, 

косьтериледжектир. Картина кенди гузеллиги, манасы 

иле пек чокъ сималары кендине джельп этеджектир. 

Картина косьтерилип биткен сонъра умумий 

мунакъашада сёз сёйлеген аркъадашларнынъ сёзлери 

бунынъ бойле оладжагъыны текрар-текрар тасдыкъ иде 

эди. 

Кенди истидатыны, меаретини мейдангъа 

орамагъан, фикрини, душюнджесини халкъкъа 

анълатамагъан, азлыкътаки миллетлерден татар 

халкълары да, артыкъ киноларда корюле башладылар 

… 

 

А. Дерменджи. Алим кино-картинада 

 // Яш къувет. – 1926. – Август 12 (№ 60 

АЛИМ ТИРИЛЬДИ 

 

Бундан бир чокъ сене эвель, бир къырымтатары 

иле багъчада къаравуллыкъ яптыгъым заман ондан 

мазлюм койлилери мудафаа иле озь омрюни помещик 

– мырзалар, полис ве казакилер иле курешип кечирген 

йигит Алим акъкъында чокъ меракълы икяелер 

эшиткен эдим. 

Август айы геджеси эди. Багъча тынч, кокте 

йылдызлар алма тереклери устюнден юлакъланып 

учушалар. Магъа Алими икяе эткен бир къарт Халил 

агъа тынчлыкъ ичинде фысырдап сёйлей эди. 

Халил агъа озь икяесини битирип буюк бир 

иманле: 

– Алим ольмеди … О козьге корюнмей дагъларда 

долаша; далгъа болып ене озь тувгъан ялыларына 

къайта, къой болып чобангъа келе. Алим озь сааты 

озгъанын беклей, иште о заман Алим енъиден тирилир, 

деди. 

Къарт  Халил агъа догърусыны сёйледи; Алим 

енъиден тирильди. 

Халкъ йигитининъ тирильгени хабери, бир 

рузгяр киби, дагъ ве чёльбет койлеринде уйден-уйге 

джайрады. Энъ кучюгинден алып энъ буюгине къадар 

Къырым койлюлери тепрендилер. Алимнинъ кунинден 

къалгъан койлер  сонъ къуветлерини топлап 

зенгинлерин хайдуд адыны вердиклери ольмез йигит 

Алими озь козьлериле корьмек ичюн шеэрге акътылар.  

Умум Къырым дервизасына деп, Къырымын эр 

кошесинден атлы, арабалы, джаяв татар койлилери 

Акъмесджитке кельдилер. Ягъмур, чамур, сувукъ ве 

атта дервизанынъ кечикдирильмеси биле койлилери 

эвлерине къайтармады. Онлар джумлеси меркезий 

койли эвинде Алими корьмек ичюн къалдылар. 

Чыракъларын сёнип, перде устюнде ялынъыз Алимин 

ады корюльмесиле, гурюльтили алгъышлар къопты. 

«Алим» кино, фильмадыр. Онынъ акъкъындаки 

икяелер, эфсанелер пердеде тирильди, орада 

джанланды. Кино – татарларын шимдие къадар сёйлее 

кельдиклери, кенди акъкъында дильбер эфсанелер 

яратылан халкъ йигити джесюр Алими енъиден аяткъа 

чыкъарды.  

Кинода алкъыш чокъ сирек олур. Мен 

«Алим»деки къадар севинч ве ферахле эль 

чырпмалары, алкъышлары омрюмде корьмедим. 

Халкъта севинч олдугъы къадар нефрет даа вар эди. 

Онынъ биринджиси Алим ичюн олса, экинджиси 

исправник ве казакилерге, бай мырзаларгъа эди.  

Алимин, Къырым койлюлери арасында 

мувафакъиет къазандыгъыны сёйлемек, ич бир шей 

сёйлемемек демектир. 

Украина кино идаресининъ япкъан бу 

фильмасыны истеп кой джемаатлери Къырым маариф 

комиссарлыгъына «мумкин олдугъы къадар тез бизге 

«Алим»ни косьтеринъиз» дие аризалар ягъдырдылар.  

Аджеба фильма ийими? Койлюлерде бутюн 

халкъ оны эйеджанлар, севинчлер, алкъышларле 

къаршы алды. Я, тенкъитчилер? Къырым 

тенкъитчилери, газеталар, партия ве сиясий 

ярыкъландырув тешкилятлары фильмадан мемнун 

къалдылар. «Алим» Москвада косьтерильгенде, орада 

даа онъа чокъ къыймет кестилер. Эфкяр умумие: 

«шаркъ» фильмасы ады верильген фильмалардан энъ 

ийиси «Алим»дир, деди. Бу япма дегиль, бельки аятын 

кендисидир. «Таш устюнде беит» фильмасы не 

Къырым омрюни, не де къырымтатар типлерини 

виремеди, «Алим» бу вазифейи акъкъиле башарды, 

бурада энъ ийиси – «Эджель минареси» ве бунъа 

бенъзер дигер «шаркъ» фильмаларында олдыгъы киби 

опереттая бенъзер шейлерин булунмамасыдыр. 

Къырымтатарларынынъ тынч, эмекдар бир аят 

кечирдиклеринде буюк бир хадин олан Алим, бутюн 

ерлерде, бильхасса шураларын шаркъ джумхуриетлери 

халкълары арасында буюк бир бир муваффакъиет 

къазанаджакътыр. 

Сёзюмнинъ сонунда мен, татар халкъынынъ 

енъиден догъгъан йигит Алимге мунасебетини, сёзден 

даа айры тасвир эте биледжек бир факт костереджегим. 

Бу Ялтада эди. Бир татар тюканына кино-фабриканынъ, 

бир артисты кирди. Артист кендисине кумюш тютюн 

къутусы сайларкен, тюкянджы онъа дикъкъатле 

бакъмакъта эди. Артист сайлап алдыгъы къутунынъ 

парасыны виреджекте тюкянджы артистын пара 

булунан элини кенаргъа къакъып ондан: 

– Аркъадаш, сёйле, сен «Алим» фильмасында 

ойнадынъмы? – деп сорады. 

– Ойнадым. 

– Яхшы, чокъ яхшы. Мен санъа бу къутуйы 

багъышлайым, Алим ашкъына багъышлайым… 

Тюкянджи пара алмады ве бунъа къаршы протест 

япкъан артистни незакетле тюкяндан итеп чыкъарды. 

